Sonia Benbow Jones yn trafod beth sy’n gwneud Cefn Mawr yn arbennig iddi hi…
Yn ôl Paul Young ‘Wherever I lay my hat – that’s my home’ ond byddwn i’n dweud wrth ffrindiau fy mod yn ‘mynd adref’ neu’n ‘mynd adref adref’ – mae gen i lawer o hetiau! Felly beth sy’n gwneud cartref yn gartref? I mi, y lle y magwyd fi ynddo, lle bu fy rhieni yn byw, y lle sy’n rhoi hwb i’r galon wrth i mi weld y bryniau’n codi o Wastadedd Sir Gaer.

Pan fyddaf i’n deffro yn y bore mae’r golau ar y bryniau hynny sy’n ffurfio ochrau Dyffryn Dyfrdwy, y patrymau o gymylau a lliwiau’r dydd yn gwawrio yn mynnu fy sylw a, thra’r oeddwn i oddi cartref, roeddynt yn llinyn mesur ar gyfer pob toriad gwawr arall, mae’r machlud hefyd yn rhyfeddod wrth i’r golau newid, mae’r bryniau’n tywyllu ac mae’r gwrid melyngoch yn troi’n nos.
Po fwyaf y teithiwn fwyaf yn y byd oeddwn i’n gweld pa mor syfrdanol oedd yr harddwch oedd yma, o’r golygfeydd i lawr Dyffryn Dyfrdwy hyd at Monsanto fel yr oedd, wedi ei oleuo i gyd yn y nos ag arlliw o’r dyfodol ynddo a’r cilfachau sy’n ffurfio pentrefi Cefn Bychan, Newbridge, Rhosymedre, Cefn Mawr a’r Cyffiniau. Rwyf yn gweld wrth i ddiwydiant ddod i ben fod natur yn adennill ac yn cyfuno i greu dimensiwn newydd, sydd yno i’w fwynhau am ddim ac sy’n codi fy nghalon, dim ond i mi gymryd amser ac agor fy llygaid.  

Pan oeddem yn blant, wrth edrych o gwmpas roeddem ni bob amser yn dweud mai dyma ganol galaethol y bydysawd – ymddiheuriadau i ‘Hitchhikers guide’. Yr hyn nad oeddem yn ei sylweddoli ar y pryd oedd mai dyma yn wir oedd uwchganolbwynt y Chwyldro Diwydiannol am un cyfnod byr mewn amser. Mae gan yr ardal hon, â’i hysbryd o annibyniaeth, gasgliad o bentrefi cydgysylltiol â chyswllt diwydiannol cryf oedd yn defnyddio’u hadnoddau naturiol o lo, clai, carreg, llechi, mwyn haearn, dŵr, gŵyr â gweledigaeth, a chwys a dagrau’r dynion a’r merched hynny a roddodd ffurf i’r tir hwn a gwneud bywoliaeth ohono. Roedd hwn hefyd yn lle o gerddoriaeth – mae clywed côr yn ei anterth yn parhau i fod yn brofiad emosiynol i mi ac wrth edych yn ôl teimlaf fod pawb yn canu ac roedd rhai bandiau pres ac arian rhagorol.
Ble bynnag yr awn, teimlwn fod rhywun arall wedi cerdded a gweithio’r tir o’m blaen. Doeddwn i byth yn unig, ac wrth i leoedd ddatblygu i gwrdd ag angen, ar unrhyw amser, waeth beth mae ffawd wedi ei gynllunio, bydd rhywbeth yma bob amser yn goroesi. Gwnaeth yr ardal hon i mi gredu fod unrhyw beth a phopeth yn bosibl, fod byd cyfan y tu allan y gellid chwarae ynddo, ond hefyd pan fyddwn i’n barod, byddai rhywbeth y gallwn i ddychwelyd ato bob tro hefyd. Roedd gwybod o ble’r oeddwn i’n dod yn brawf realiti ardderchog - peidio â chymryd fy hun yn rhy ddifrifol neu gredu fy nghyhoeddusrwydd fy hun, oherwydd hwn oedd y lle, lle y gwyddwn fod y bobl yn fy nghofio i pan oeddwn yn fy nghlytiau, h.y. roeddem i gyd yn ymdrechu i gael dau ben llinyn ynghyd ac mae cymuned yn bwysig.
Mae’r Draphont Reilffordd, Traphont Ddŵr Pontcysyllte a’r gamlas yn dystiolaeth o beirianneg a chreadigedd – maen nhw’n sefyll fel mynedfeydd i ddyfodol i’w ddarganfod ac yn ein hatgoffa y gall breuddwydion ddod yn realiti. Y rhain a roddodd fy ngwreiddiau i mi a balchder yn y lle hwn; gwelais sut y bu’n rhaid cael gwaith tîm a gweledigaeth i wneud i’r fath bethau ddigwydd.  Fel plentyn clywais rai oedd yn ymweld â Chefn yn dweud ei fod yn eu hatgoffa o bentref yn y Swistir, yn hongian ar ochr y bryn. Erbyn hyn, ar ôl dod yn ôl, rwyf yn cytuno, mae’n hanfodol ein bod yn sylweddoli gwerth treftadaeth mewn adeiladau, lleoedd a llwybrau ac mewn atgofion, cyn iddi fod yn rhy hwyr. 

Ers i mi ddychwelyd mae gennym Lwybr Treftadaeth sy’n canolbwyntio ar hyn o bryd ar y chwyldro diwydiannol a’i ddylanwad. Mae hefyd yn cyffwrdd â rhyddid mynegiant crefyddol drwy’r myrdd o adeiladau eglwysig, yn cynnwys y Crynwyr, ffwndamentalwyr Cymraeg a Saesneg, a sut yr oedd yr eglwysi a’r capeli hyn yn meithrin, yn addysgu ac yn cynnal y cymunedau hyn. Mae canol tref Cefn Mawr wedi ei ddynodi fel ardal treftadaeth a thrwy’r Fenter Treftadaeth Treflun mae adeiladau a waliau yn cael eu hadfer, yn cynnwys Capel Ebeneser, sydd wedi ei leoli ar un o safleoedd nodol y pentref. Arferai’r adeilad hwn, oedd yn berwi o lygod mawr, fod yn hafan i golomennod, ond erbyn hyn mae’n datblygu, ac i mi, mae hynny’n hanfodol - nid rhywbeth sy’n cyfyngu ar bethau yw treftadaeth, ond sbardun deinamig sy’n newid pethau er gwell.
